
Sanzek  Chaves ministroari eskatu dio zirkulazioko eskumenak transferitzea eta, Nafarroako Parlamentua behar baino lehenago banantzen bada, legealdia osoa izatea
Lurralde Politikako ministroa presidentearekin egon da, erkidegoetako gobernuburuekin biltzeko errondan 
2009ko uztailak 1, asteazkena.  Nafarroako Gobernuko presidenteak, Miguel Sanz Sesmak, Foruaren Hobekuntza aldatzea eskatu dio Espainiako Gobernuko hirugarren presidenteorde eta Lurralde Politikako ministroari, Nafarroako Parlamentua behar baino lehen banantzen bada legealdiak lau urte iraun ditzan. Horrez gain, presidenteak zirkulazioko eskumenak transferitzea eskatu du berriz; eskari hori udara ondoren eztabaidatuko dute, Nafarroako eta Estatuko Transferentzien Batzordean. 

Foruen Hobekuntza berritu zenean, Nafarroako Gobernuko presidenteari Parlamentua behar baino lehen banantzeko eta beste hauteskunde batzuk deitzeko eskumena eman zitzaion; hauteskunde horiek, betiere, tokiko hauteskundeekin batera egin behar ziren. Sanz presidenteak azaldu du orduan Nafarroako Gobernuak PP alderdiaren eskaria onartu zuela, hau da, legealdia osoa ez izatea.
Hala ere, Balear uharteetan eta Gaztela eta Leonen orain dela gutxi adostu dituzten erkidegoko estatutuetan onartu dute behar baino lehenagoko banantzeen ondoren legealdia lau urtekoa izatea; Gaztela-Mantxan onartuko duten estatutu berriak ere hori dio. Nafarroako Gobernuarentzat, Sanzek esan duenaren arabera, “zentzuzkoa" da erkidegoen Espainian nagusi den erkidego batek errealitate berriarekin bat datorren estatutua izatea.  

Hirugarren presidenteorde eta Lurralde Politikako ministro Manuel Chavesek esan du eskari hori “kontuan hartuko duela”, “zentzuzkoa” iruditzen zaiolako. Chavesek esan duenaren arabera, Parlamentua banantzeko ahalmena “eztabaidagarria” da, baina, behin ahalmen hori eskuratuta, “zentzuzkoa dirudi” hauteskunde berrien ondoko legealdia lau urtekoa izatea. “Ez da arrazoizkoa lau urtean bi hauteskunde egitea”, esan du Chavesek.
Zirkulazio arloko eskumenei dagokienez, Miguel Sanz presidenteak Rubalcaba ministroaren hitzak aipatu ditu. Izan ere, atzo Rubalcabak esan zuen Nafarroa erkidego historikoena dela, zirkulazioko eskumenen alorrean. Sanzek adierazi du eskumen horiek ez zituztenek orain esklusiban dauzkatela. Edozein modutan, presidenteak esan du Nafarroako Gobernuaren aldarrikapena ez dela “garratza”, aitzitik, Foru Erkidegoak daukan eskubidean oinarrituta dagoela. Transferentzien Batzordea irailean edo urrian bilduko da, elkarrizketa eta negoziazioak bultzatzeko, Chavesek aurreratu duenaren arabera. 
Manuel Chaves Gonzalez Espainiako gobernuko hirugarren presidenteorde eta Lurralde Politikako ministroak eta Sanz presidenteak beste gai batzuk ere landu dituzte, Nafarroako Jauregian egin duten ordu beteko bileran, hala nola erkidegoaren finantzaketa, krisi ekonomikoa eta autonomia erkidegoen presentzia Europar Batasuneko lehendakaritzan. 

Sanzek eskertu egin dio Chaves ministroari autonomia erkidegoetako gobernuburuekin egiteko bileren errondan Nafarroara etortzea. Chavesen asmoa da bileretan erkidegoetako finantzaketa negoziatzea. Horren harian, Sanz presidenteak azpimarratu du Nafarroa ez dagoela eztabaidatik kanpo, autonomia erkidegoetan egiten diren aldaketak Foru Erkidegorako ere onak izango direlako. 


Krisi ekonomikoaren gainean, Chavesek Sanz presidenteari azaldu dio udazkenean egingo den Gobernuburuen Biltzarrean Jose Luis Rodriguez Zapaterok autonomia erkidegoei eskatuko diela Ekonomia Eramangarriaren lege berriari ekarpenak egitea. Europar Batasunean Espainia aitzindari izateari dagokionez, ministroak nabarmendu du autonomia erkidegoek Espainian egingo diren ministro kontseiluetan eta helburuak zehazten parte hartuko dutela. 

Sanz presidenteak bulego ofizialean hartu du ministroa, arratsaldeko 17.00etan, eta gero prentsaurrekoa egin dute. Prentsaurrekoaren ondoren, Nafarroako Jauregiko Oin Nagusia bisitatu dute eta Nafarroako Gobernuko presidentea gidari gisa aritu da.

